
		Cette page a été validée par deux contributeurs. 
qui augmentoit encore ſon inquietude : luy ſemblant qu’il auoit quelque ſuiet de ſe pleindre de Clelie, qui luy auoit fait vn ſecret de cette conqueſte. Mais pendant que la Princeſſe de Perouſe entretenoit Aronce, Tiberinus parloit à la Princeſſe des Leontins : qui dans l’auerſion qu’elle auoit pour luy, auoit vne peine eſtrange à ſe contraindre, pour ne luy montrer pas tout ce qu’elle auoit dans l’ame. Pour Aurelie, elle parloit auec les Dames qui auoient accompagné la Princeſſe de Perouſe : & Sicanus entretenoit Celere. Mais à la fin la viſite de la Princeſſe de Perouſe eſtant faite, elle s’en retourna apres auoir fait vne magnifique Colation à l’Apartement d’Aurelie, qui la fut conduire iuſques dans le Bateau qui l’auoit amenée : & qui la ramena iuſques au bord du Lac où les Chariots l’attendoient.

